
Nunatsinni timmisartunik suluusalinnik helikopterinillu timmisartuussinermi akit 

qaffaseqisut qanoq appartinneqarsinnaanersut, taamaalillunilu minnerunngitsumik 

nunaqarfimmiut illoqarfinnilu avinngarusimanerusuni najugaqartut 

isertitakinnerusullu qanoq siunissami angalanissaminnut akissaqalersinnaanersut 

pillugu apeqquteqaat aallaavigalugu oqallisissiaq. 

(Inatsisartunut ilaasortaq Aqqaluaq B. Egede, Inuit Ataqatigiit) 

 

 

Akissuteqaat  

(Peqqissutsimut Attaveqarnermullu Naalakkersuisoq) 

 

Siunnersuuteqartup oqallinnissamut tunngavilersuutimini apeqqutit pingaaruteqartut arlallit tikkuarpai, 

aammalu akissaatikinnerusut timmisartumik angalanissamut akiliinissamut tunngatillugu  

unammilligassaqartut Naalakkersuisut miserratiginngilaat. Taamaattumik angalanerit 

akikinnerulerpata akissaatikinnerusut angalasinnaanissamut periarfissaqarnerulernerannut tamanna 

iluaqutaasinnaavoq. Tamanna nunatsinni ataqatigiissitsilluarnermut nukittunerulersitseqataasinnaavoq. 

 

Angalanermik akikinnerulersitseqataasinnaasut ilaat tassaavoq mittarfinnut akikinnerusumik 

aningaasartuuteqartalerneq. Taamaattumik atorfilittakka Mittarfeqarfinni pisortat suleqatigalugit, 

Mittarfeqarfiit siunissami ingerlatsinermi sunniuteqarnerulersitsisinnaaneq aammalu siunissami 

akitsuutinik appartitsisinnaaneq qanoq qulakkeerneqarsinnaanersoq pilersaarummik suliaqaleruttorput. 

Tassami akitsuutit billetsinut ataatsimut katillugit akigititanut annertoorujussuarmik ilaatinneqarput.  

 

Siunissamut ungasinnerusumut timmisartumik angallassinermut suliassaqarfimmut pilersaarummik 

suliaqarneq Naalakkersuisut aallartippaat, tassani qulakkeerneqassalluni aningaasaliisarnitta 

pitsaanerulersinneqarnissaat peqatigisaanillu maannakkut attaveqarnermi pitsaanerulersitsinissarput. 

Apeqqummut tunngavilersuutigineqartumi siunnersuutigineqarpoq mittarfiit minnerutinneqassasut, 

taakkualu timmisartunik minnerusunik timmisartuussivigineqartassasut. Nuannaarutigaara taamatut 

allakkavit, tassami suliniutit taamaattut suliassaqarfimmut pilersaarummut atatillugu 

isumaliutersuutaasuni ilaatinneqarput. Assartuusseriaaseq ingerlalluartoq eqaatsorlu, innuttaasut 

tamarmik atussallugu akissaqartitaat pilersinniarlugu karsip iluaniit anillalluni eqqarsarnissaq 

sapiissuseqarfigineqartariaqartoq Naalakkersuisut isumaqatigaat.  

 

Unammilligassat ilaat alla tassaavoq, Namminersorlutik Oqartussat kiffartuunneqarnissamut 

isumaqatigiissutikkoortumik qanoq assartuussinermik tunngavissaliissanersut. Nalunngeriikkassitut 

ornigassanut niuernermik tunngaveqartumik assartuussinissamut tunngavissaqarfiunngitsunut 

assartuussisarneq tapersiivigineqartarpoq. 

 

Taamaasilluni akit suli qaffasinnerussagaluarput, Namminersorlutik Oqartussat isumaqatigiissutit 

atorlugit tapiissuteqartarnerisigut akit apparsimatinneqarmata. Taamaassimappullu ukiut ingerlanerini. 

  

Kiffartuunneqarnissamut isumaqatigiissutit maannakkut atuuttut atuuffissaat ukiup matuma naanerani 

naasussaavoq, taamaattumillu Naalakkersuisut ammasumik neqeroortitsinermik, suliaqartussat 

suliassanut neqerooruteqarnissamut periarfissaqarfigisaannik, aallartitsinissamut piginnaatippaanga. 

Neqerooruteqartitsinissamut eqqarsaataavoq, aningaasat atorlugit annertunerusumik 

pissarsiaqartitsisinnaasumik unammilleqatigiinnerup annertunerulersinnissaa.  

 

Kiffartuunneqarnissamut isumaqatigiissutit maannakkut atuuttut, ikittuinnaat pinnatik, 

isumaqatigiissutinik 2006-imi isumaqatigiissutigineqartunik sivitsuinerupput. Ukiut ingerlaneranni 

Namminersorlutik Oqartussat periaatsimi naapertuutinngitsunik arlalinnik paasisaqarput. Siunissami 

pitsaanerpaanik angusaqarnissarput qulakkeerniarlugu ilaatigut kommunit aamma inuussutissarsiortut, 

najukkani kissaatigineqartunik annertuumik malugisimannittuusut Namminersorlutik Oqartussat 

maannakkut qanimut oqaloqatigineqarput.  

 

Neqerooruteqartitsinermi ataatsimut isigalugu pitsaanerpaamik angallannermik pilersitsinissamut 

eqaannerulersitsinissaq aamma periarfissanik atorluaanissaq aallunneqarput. Ilaatigut siunertamut 

naapertuuppat aammalu aningaasaqarnikkut sinaakkutissat iluanniitinneqarsinnaalluni, 

assartuussisarnerup marlunnik aallaaveqartup atuutsinneqalernissaanut periarfissat misissorneqarput.   

 

Taamaattorli ersarippoq ammasumik neqerooruteqartitsinermi qanoq annertutigisumik 

iluanaaruteqarsinnaaneq killeqartoq. Tunngaviusumik nunatta isorartoorsuummat innuttaasullu 

siamasissumi nunassissimallutik, unammilligassaqartuaannartussaavugut. Taamaattumik 

Naalakkersuisut kiffartuunneqarnissamut isumaqatigiissutit atorlugit assartuussinerup 

akikinnerulersinneqarnissaa kisiat siunnerfiginngilaat, kisiannili aamma attaveqarnermi ungasissumut 

aningaasaliisarnissap aammalu unammilleqatigiinnerup nukittorsarneqarnissaata qulakkeerneqarnissai 

siunnerfigalugit. Naalakkersuisut tamatuma saniatigut naatsorsuutigaat, ingerlatseqatigiiffiit 

Namminersorlutik Oqartussanit pigineqartut, allaffissornermut ingerlatsinermullu aningaasartuutinik 

sukannersumik aqutsinermikkut, akisussaaffimminnik kivitsissasut. 

 

 

 

 


